Oud-Student, Laurie Ackermann ontvang Doktersgraad in die Regte (Honoris Causa)
Lourens Wepener Hugo (Laurie) Ackermann is op 14 Januarie 1934 in Pretoria gebore. Hy matrikuleer in 1950 aan die Pretoria Boys’ High School waar hy ook hoofseun was. In 1951 registreer hy aan die Universiteit van Stellenbosch vir die graad BA (Regte) wat hy in 1953 cum laude behaal. In 1954 vertrek hy na Engeland om met ‘n Rhodes-beurs aan die Universiteit van Oxford te studeer. Hier verwerf hy die graad BA (Hons) (Jurisprudence) in 1956. Terug in Suid-Afrika behaal hy in 1958 die graad LLB aan die Universiteit van Stellenbosch.

Laurie Ackermann begin sy professionele loopbaan as advokaat in 1958. In 1975 word hy aangestel as senior advokaat (SC) en praktiseer tot 1980. As senior lid van die Pretoria Balie beywer hy en ander kollegas hulle vir die oopstelling van die betrokke Balie vir persone van alle rasse. Na ‘n tydperk van waarnemende aanstelling word hy in 1980 permanent as regter in die Transvaalse Provinsiale Afdeling van die Hooggeregshof in Pretoria aangestel. Sy uitsprake dek uiteenlopende terreine van die reg soos byvoorbeeld handelsmerke, belastingreg, erfreg, siviele prosesreg en versekeringsreg. Deur sy gerapporteerde uitsprake verwerf Laurie Ackermann reeds vroeg ‘n reputasie vir onder andere uitstekende navorsing, akademiese diepte en ‘n sensitiwitiet vir sosiale vraagstukke.

Hy bevraagteken sy regterskap gedurende die apartheidsbewind en beywer hom vir werwing van fondse uit die privaatsektor vir die instelling van ‘n leerstoel in menseregte in die Fakulteit Regsgeleerdheid aan sy alma mater, die Universiteit van Stellenbosch. In 1987 kom die Harry Oppenheimer-leerstoel in menseregte aan die Universiteit tot stand, die eerste aan ‘n universiteit in Suid-Afrika. Die aansien en sukses van die nuwe leerstoel sou afhang van die status en morele gesag van die eerste bekleër daarvan. Laurie Ackermann bedank as regter en word in die nuwe leerstoel aangestel. Hy ontwikkel hierdie pos in die polities-woelige jare van 1987 tot 1992. Weldra geniet die leerstoel aansien in Suid-Afrika sowel as die buiteland. As gevolg van sy dryfkrag en toewyding word hy ‘n belangrike gesagspersoon in die gesprek oor die nuwe grondwetlike bedeling in Suid-Afrika. In 1988 word hy vereer met ‘n uitnodiging as besoekende professor aan die Universiteit van Columbië in New York en met aanstelling as regter van die Appèlhof in Lesotho (1988-1992) en as waarnemende regter van die Hooggeregshof van Namibië (1991-1992). Hierdie aanstelling maak dit vir hom moontlik om ‘n deurslaggewende bydrae tot regspleging in die wyer Suid-Afrikaanse konteks te lewer.

In Januarie 1993 aanvaar Laurie Ackermann ‘n heraanstelling as regter in die Kaapse Provinsiale Afdeling van die hooggeregshof in Kaapstad, juis toe onderhandelinge vir ‘n demokratiese bestel in Suid-Afrika reeds op koers was. In die waterskeidingsjaar van 1994 val die besondere hoë eer hom toe om as een van die eerste 11 regters aangestel te word van die Konstitusionele Hof, tans die hoogste hof in Suid-Afrika. Sy bydrae as een van die rigtinggewende argitekte van ons land se nuwe, demokratiese konstitusionele jurisprudensie kan geïllustreer word deur enkele van sy belangrikste uitsprake uit te lig. In hierdie verband het hy onder andere inhoud gegee aan die konstitusionele beginsel teen willekeurigheid, ‘n beginsel wat deel geword het van ons konstitusionele jurisprudensie, ‘n leidende analise verskaf van die reg op privaatheid soos verskans in die Grondwet, baanbrekerwerk gedoen om inhoud te gee aan die beginsel van gelykheid in die Grondwet, inhoud gegee aan die grondwetlike bepaling wat diskriminasie op grond van seksuele oriëntasie verbied in uitsprake wat nasionaal en internasionaal as van deurslaggewende belang beskou word en ‘n reeds beroemde uitspraak (saam met regter Goldstone) wat grondwetlike riglyne verskaf aan die hand waarvan die gemenereg ontwikkel moet word, geslagsgelykhied bevorder moet word en die beginsel van regeringsverantwoording uitgebrei moet word.

‘n Kollega van Laurie Ackermann, regter Kate O’Regan beskryf sy bydrae as volg: “…I have no doubt that Justice Ackermann’s jurisprudence has set the parameters in a manner that will have an enduring impact. Generally, his judgments, while reflecting detailed and comprehensive research, have produced responses to South African constitutional dilemmas that have been not only analytical but imaginative”. Appèlregter Edwin Cameron van die Hoogste Hof van Appèl skryf: “He has played a pivotal role in the foundation of our democratic constitutional jurisprudence.” Laurie Ackermann was ook grootliks verantwoordelik vir die totstandkoming van die Konstitusionele Hof se biblioteek, ‘n saak waarvoor hy in die buiteland fondse bekom het. Hy het egter ook sy sosiale bewussyn op ‘n praktiese wyse uitgeleef. Hy was onder meer nasionale vise-voorstitter van die Nasionale Instituut vir Misdaadvoorkoming en die Reïntegrasie van Oortreders, en is tans ‘n trustee van die Bradlow Stigting (‘n opvoedkundige instelling met ‘n liefdadigheidsoogmerk) en algemene sekretaris van die Rhodes-beursskema in Suid-Afrika. Sedert sy aanstelling as regter in die Konstitusionele Hof hou hy ook jaarliks seminare in die Fakulteit Regsgeleerdheid aan die Univesrsteit van Stellenbosch waartydens hy waardevolle insigte in die Konstitusionele Hof en die totstandkoming van sy uitsprake aan die regstudente oordra.

Dit is gevolglik gepas dat die Universiteit van Stellenbosch nou, in die jaar voor sy aftrede, hierdie oud-Matie vereer met die verlening van die Doktorsgraad in die Regte (honoris causa), vir sy bydrae tot die Universiteit, die gemeenskap en regspleging oor die algemeen, maar veral vir sy buitengewone rol in die skepping van ‘n demokratiese menseregtebestel in Suid-Afrika. 

